
Atvinnu- og byggðamál

Mikilvægt er að breyta þeirri þróun sem á undanförnum árum hefur orðið í atvinnu- og byggðamálum á Íslandi, nota þær leiðir sem til eru  til að styrkja byggð um land allt og leita af hyggindum og hugkvæmni fleiri tækifæra til að skapa fjölbreytta atvinnumöguleika, jafna laun og lífskjör, bæta möguleika til menntunar og tryggja jafnrétti Íslendinga hvar á landinu sem þeir búa. 

Byggðaröskun á borð við þá sem orðið hefur á Íslandi á undanförnum árum er alvarlegt vandamál samfélagsins alls en ekki eingöngu viðkomandi byggðarlaga eða fólksins sem þar býr. Ástæðurnar eiga sér m.a. rætur í óhagstæðri stjórnarstefnu, niðurskurði opinberrar þjónustu, miðlægri stjórnsýslu og þeirri einkavæðingar- og markaðshyggju sem ráðið hefur ríkjum á Íslandi undanfarin ár. Með því m.a. að breyta þessum þáttum verða stigin mikilvæg skref til betri vegar. 

Alvarlegt atvinnuástand í mörgum byggðarlögum og skortur á virðingu fyrir náttúruauðlindum eru bein afleiðing af röngum áherslum og úreltum vinnubrögðum þar sem hagsmunir stórfyrirtækja og fjármagnseigenda hefa gengið fyrir hagsmunum fólks og náttúru. 

Vinstrihreyfingin – grænt framboð leggur áherslu á að mikilvægasta auðlind framtíðarinnar er fólgin í fólkinu sem í landinu býr verði því sköpuð tækifæri til blómlegrar búsetu þar sem fjölbreytt gæði íslenskrar náttúru til lands og sjávar eru nýtt af virðingu og skynsemi. Vinstrihreyfingin – grænt framboð telur mikilvægt að markvisst verði unnið að því að tryggja viðhald og viðgang fjölbreytts mannlífs og lifandi samfélags um allt land.

 Leiðir að því markmiði eru m.a. að

·   gert verði sérstakt átak  til nýsköpunar í atvinnulífi á landsbyggðinni. Sérstök áhersla verði lögð á störf fyrir konur

· tryggja að aðgerðir í byggðamálum nái til einstaklinga og fyrirtækja í viðkomandi byggðarlögum. Það má t.d. gera með breytingum í skattkerfinu 

· styrkja mikilvæga grunnþjónustu samfélagsins um land allt s.s. með því að fjölga framhaldsskólum, efla fjarnám, bæta heilsugæslu og tryggja mönnun heilbrigðis​stofnana

· flýta fyrirhuguðum framkvæmdum í samgöngumálum og hefja framkvæmd við ný og mikilvæg verkefni sem yrðu til að bæta samgöngur bæði innan byggðarlaga og milli byggða, einkum á Austurlandi, Norðurlandi og á Vestfjörðum

· bæta fjarskipti og auka flutningsgetu grunnnetsins til að tryggja að öll byggðarlög landsins njóti sambærilegra möguleika í fjarskiptaþjónustu. 

· hefja þegar í stað framkvæmdir við að koma 3ja fasa rafmagni í öll byggðarlög og um allar sveitir landsins

· efla vistvænar strandveiðar og byggða- eða búsetutengja veiðiréttindi og fiskvinnslu

